
КИРИШ 

Бозор иқтисодиёти шароитида ҳар қандай корхонанинг асосий мақсади 

бозор талаблари бўйича маҳсулот ишлаб чиқариш ва максимал фойда 

келтирадиган янги лойиҳаларни танлаш ҳамда мазкур лойиҳа учун инвестиция 

киритиш ҳисобланади. Бундай лойиҳаларни тўғри танлаш корхоналарнинг 

муваффақиятли инвестиция стратегиясининг асосидир. Корхоналарнинг асосий 

мақсади бўлган фойда ҳар қандай самарадорлик кўрсатгичлари аниқлашда ҳамда 

молиявий ҳолатни баҳолашда ўз ифодасини топади. Лекин бугунги кундаги 

мамлакатимиздаги экологик вазият, янги лойиҳалар самарадорлигини 

аниқлашда нафақат фойда ва пул оқимларини, балки лойиҳаларни амалга 

оширишнинг экологик таъсирини ҳисобга олиш жуда долзарблигидан дарак 

бермоқда. 

Таъкидлаш жоизки, инвестиция лойиҳаларининг молиявий 

самарадорлигини баҳолашнинг кўплаб усуллари мавжуд. Бу ишда кўриб 

чиқиладиган усул экологик омилларни ҳисобга олади ва бугунги кун учун ғоятда 

муҳим. Чунки янги лойиҳаларни амалга ошириш кўламидан қатъи назар, 

экологик баҳолаш муаммоси сўнгги йилларда Ўзбекистонда жуда долзарб бўлиб 

келоқда. Дарҳақиқат, мамлакатимизда атроф-муҳитга жуда катта эътибор бериш 

талаб этилмоқда ва ҳатто бир қатор хуқуқий хужжатлар қабул қилинмоқда. 

Масалан, 2024 йил 1 январдан бошлаб атроф-муҳитга таъсири бўйича I тоифага 

ва II тоифага кирувчи янги объектларни лойиҳалаштиришда юқори 

самарадорликка эга чанг-газ тозалаш ускуналари ва (ёки) локал сув тозалаш 

иншоотлари ўрнатилиши кўзда тутилмаган лойиҳаларни давлат экологик ва 

шаҳарсозлик экспертизаларидан ўтказиш ҳамда қурилиши тугалланган 

объектларни, уларни ўрнатмаган ҳолда фойдаланишга қабул қилиш ман 

этилади1. Шу жиҳатдан янги лойиҳаларнинг экологик харажатлари ҳисобини 

тўғри ташкил этиш ва такомиллаштириш бугунги куннинг долзарб 

масалаларидан бири ҳисобланади. 

МАВЗУГА ОИД АДАБИЁТЛАР ШАРҲИ 

Худудларни барқарор ривожлантиришда янги лойиҳаларнинг 

самарадорлиги муҳим омил бўлиши билан бир қаторда тараққиётнинг ҳам 

маустахкам заминига айланаётган бир даврда инсоният инвестициялар ҳақида 

янги билимларга эга бўлмоқда ва ҳозирда замонавий муаллифлар "инвестиция 

лойиҳалари" атамасининг кўплаб формулаларини нашр қилмоқдалар. Масалан, 

Бочаров В.В. фикрича инвестиция лойиҳасининг объекти сифатида ушбу 

лойиҳани амалга ошириш катта хажмда капитал харажатлар (ҳам молиявий ҳам 

меҳнат) талаб қиладиган ҳар қандай лойиҳа тушунилади. Инвестицион 

лойиҳалар бошқа камроқ режалаштириш ва ресурсларни талаб қиладиган 

лойиҳалардан кўпинча оммавийлиги ва нисбатан кўпроқ харажатлар миқдори 

билан фарқланади[7].  

Инвестициялар ва инвестиция фаолияти тўғрисидаги Ўзбекистон 

Республикасининг Қонунида (25.12.2019 й. N ЎРҚ-598) инвестиция лойиҳасига 

иқтисодий, ижтимоий ва бошқа фойда олиш учун инвестицияларни амалга 

оширишга ёхуд жалб этишга қаратилган, ўзаро боғлиқ бўлган тадбирлар мажмуи 

дея тариф берилган. Шунингдек, мазкур қонунга кўра инвестиция фаолияти - 

инвестиция фаолияти субъектларининг инвестицияларни амалга ошириш билан 

боғлиқ ҳаракатлари мажмуидир, инвестор эса - фойда олиш мақсадида 

инвестиция фаолияти объектларига ўзининг маблағларини ва (ёки) қарз 

 
1  Ўзбекистон Республикаси Президентининг «Экология ва атроф-муҳитни муҳофаза қилиш соҳасини 

трансформация қилиш ва ваколатли давлат органи фаолиятини ташкил этиш чора-тадбирлари тўғрисида»ги 2023 

йил 31 майдаги ПФ-81-сон Фармони 

маблағларини ёхуд жалб қилинган бошқа инвестиция ресурсларини инвестиция 

қилишни амалга оширувчи инвестиция фаолияти субъектидир. 

Ҳар қандай тижорат ташкилоти асосий фаолиятини амалга ошириш учун 

зарур бўлган ҳар хил турдаги активларни сотиб олиш учун ўз ресурсларини 

инвестиция қилади. Хўжалик юритувчи субъектларнинг у ёки бу инвестиция 

лойиҳасини амалга ошириш бўйича қарор қилишда турли мақсадларни кўзлайди. 

Савчук В. П. "Инвестиция лойиҳаларини тайёрлаш ва таҳлил қилиш" китобида 

инвестиция лойиҳасини амалга ошириш бўйича учта асосий мақсадни кўрсатади: 

моддий-техник базани янгилаш, янги турдаги маҳсулотларни яратиш ва корхона 

ишлаб чиқариш имкониятларини кенгайтириш [8]. 

Янги лойиҳаларни харажатларини молиявий таҳлил қилишда ҳар доим пул 

оқимларига катта эътибор берилган. Аммо бугунги кундаги атроф-муҳит билан 

боғлиқ муаммолар анъанавий баҳолаш методологиясини бироз ўзгартиришни 

тақозо этмоқда. Хитой молия ва иқтисодиёт университети (Цзянси шаҳри) 

иқтисод факультети профессори Ван Чуннинг фикрича, корхона фаолиятининг 

ижтимоий ва экологик таъсирини ҳисобга олмайдиган услубни “экстенсив” деб 

атаган [9]. 

ТАДҚИҚОТ МЕТОДОЛОГИЯСИ 

Тадқиқотда янги лойиҳаларга инвестиция киритиш ва унинг муҳим 

самарадорлик кўрсаткичларини экологик харажатларни ҳисобга олган ҳолда 

баҳолашда миллий ва халқаро амалиётда қўлланиладиган бухгалтерия ҳисоби ва 

статистик таҳлил усулларидан фойдаланилган. 

НАТИЖА ВА МУХОКОМА 

Бугунги кунда "яшил" иқтисодиётни шакллантириш ва унинг барқарор 

ривожланишига ўтиш глобал даражада ҳам, Ўзбекистан учун хам устувор 

вазифалардандир. Инсоният келажаги учун барқарор ривожланиш концепцияси 

муҳим манба бўлиб, у БМТнинг қарор ва хужжатларида ўз аксини топган. 

Замонавий иқтисодиёт кўп жиҳатдан экологик стандартларга риоя қилиш ва 

барқарор ривожланишнинг халқаро концепциясига йўналтирилганлигига 

боғлиқ. Иқтисодий ривожланишга ўтиш даврида энг муҳим шарт экологик тоза 

яшаш муҳитидир. Унга ва умуман экологик-иқтисодий тизимнинг ҳолатига 

стратегик мақсадларга эришишда муҳим рол ўйнайдиган инвестиция фаолияти 

янги лойиҳаларни амалга ошириш таъсир кўрсатади. 

Йирик, ижтимоий аҳамиятга молик лойиҳалар самарадорлигини баҳолашда 

лойиҳанинг вилоят ва умуман мамлакат иқтисодиёти учун оқибатлари тўғрисида 

қўшимча маълумотларни очиб бериш лозим. Барқарор ривожланишни 

таъминлаш учун лойиҳа ишлаб чиқувчилари, инвесторлар ва рухсат берувчи 

давлат ташкилотлари инвестиция лойиҳаларининг асосий жиҳатлари – 

иқтисодий ва экологик самарадорлигини ҳисобга олиши муҳим ҳисобланади. 

Ҳозирги вақтда корхоналарнинг атроф-муҳитни муҳофаза қилиш бўйича 

масъулиятини оширишда қўлланиладиган усуллар керакли натижаларни 

бермаяпти. Янги лойиҳалар самарадорлигини баҳолашда атроф-муҳит 

омилларини етарлича ҳисобга олмасликнинг қуйидаги сабабларини кўрсатиш 

мумкин: 

• хилма-хиллиги туфайли атроф-муҳитга таъсир қилувчи кўплаб омилларни 

аниқлашнинг қийинлиги; 

• янги лойиҳалар самарадорлигини ҳар томонлама баҳолаш имконини 

берувчи усулларнинг етишмаслиги; 

• янги лойиҳанинг ишга туширилишига қадар амалга оширилган экологик 

харажатлар лойиҳанинг умумий қийматида ҳисобга олинмаслиги; 

• атроф-муҳитни мухофаза қилиш бўйича жорий харажатларнинг лойиҳа 

пул оқимлари таҳлилида ҳисобга олинмаслиги; 

• атроф-муҳитга етказилган зарарни қоплаш соҳасидаги муносабатларнинг 

заифлиги; 

• атроф-муҳитга етказилган зарарни қоплаш харажатлари бўйича резервлар 

ташкил этилмаслиги; 

• янги лойиҳа фаолиятининг охирида демонтаж табиий ресурсларни қайта 

тиклаш учун қилинадиган харажатлар бўйича мажбуриятлар баҳоланмаслиги. 

Лойиҳани амалга ошириш натижалари аниқлангандан сўнг, кутилаётган 

зарар ва фойдани баҳолаш амалга оширилади. Лойиҳанинг экологик таркибий 

қисмининг харажатларини баҳолашнинг тўлиқ тавсифи операцион ва 

инвестиция фаолиятининг пул оқимлари таркибий қисмлари асосида 

шакллантирилади. Атроф-муҳитни муҳофаза қилишнинг жорий тадбирлари 

учун амалга ошириладиган харажатлар операцион фаолият пул оқимларининг, 

атроф-муҳитни муҳофаза қилиш учун зарур бўлган ускуналар қиймати 

инвестицион фаолият пул оқимларининг таркибий қисмидир. 

Янги лойиҳалар экологик харажатлари натижаларини пул шаклида 

ифодалаш ҳамда бир пул оқимида акс эттириш қуйидагиларга имкон беради: 

• харажатлар миқдори ва атроф-муҳитни муҳофаза қилиш тадбирлари 

натижалари ўртасидаги боғлиқликни аниқлаш; 

• лойиҳанинг зарур экологик хавфсизлиги даражасига эришиш учун ушбу 

кўрсаткичлар нисбатининг оптимал даражасини аниқлаш; 

• экологик харажатлар натижасида узоқ муддатли стратегияда кўриладиган 

иқтисодий наф миқдорини ҳисоблаш;  

• атроф-муҳитни муҳофаза қилиш бўйича тадбирлар учун харажатлар 

самарадорлигини акс эттирувчи интеграл кўрсаткичларни аниқлаш. 

Санаб ўтилган ҳолатлар инвестиция лойиҳаларини иқтисодий-иқтисодий 

баҳолаш методологиясини ишлаб чиқиш зарурлигини белгилайди. Бундай 

баҳолаш экологик муҳитга таъсирнинг оқибатларини пул кўринишида ҳисоблаш 

ва уни амалга оширишнинг мақсадга мувофиқлиги ва имкониятлари тўғрисида 

хулоса чиқариш орқали лойиҳанинг самарадорлиги кўрсаткичларини аниқлашга 

имкон беради. Бунда лойиҳаларнинг иқтисодий самарадорлиги ва 

устуворларини аниқлаш, атроф-муҳитга таъсирини баҳолаш мумкин бўлади. 

Бугунги кунда лойиҳа ташаббускорлари қулай атроф-муҳитни сақлаш, 

табиий ресурслардан оқилона фойдаланиш, лойиҳа охирида ускуналарни 

демонтаж қилиш бўйича мажбуриятларни ўз зиммаларига олишлари лозим. 

Атроф-муҳитни тиклаш бўйича ҳуқуқий мажбуриятлар икки холатда вужудга 

келиши мумкин. Биринчиси, лойиҳа амалга оширилаётган ҳудуд қонунчилиги, 

ер ости бойликларини қазиб олиш бўйича тузилган шартномалар ва лицензия 

шартномалари ҳамда давлат органлари билан келишилган лойиҳа ҳужжатлари 

шартлари талаблари билан боғлиқ ҳолда вужудга келади. Иккинчиси эса, 

конструктив (ихтиёрий) бўлиб, нашр этилган экологик сиёсатлар, ўтмишдаги 

амалиётлар, оммавий ахборот воситаларида эълон қилинган бошқарув 

баёнотлари ва бошқалардан келиб чиқиши мумкин. Атроф-муҳитни қайта 

тиклаш бўйича мажбурият, қайта тиклаш тадбирларининг амалга оширилиши 

эҳтимоли мавжуд бўлганда ва тегишли харажатларни ишончли тарзда ўлчаш 

мумкин бўлганда тан олинади. Одатда бундай мажбуриятни тан олиш учун 

расмий режа бўлиши керак. Бундай харажатлар фойда ва зарарлар тўғрисидаги 

ҳисоботга бир марталик тўлов сифатида ҳисобдан чиқарилиши мумкин ёки агар 

амалга оширилган ишлар натижасида компанияга маълум наф келиши кутилса, 

активларда акс эттирилади ва улар кейинчалик амортизация орқали ҳисобдан 

чиқарилади. 

МҲХС мақсадлари учун бундай мажбуриятларни ўлчашда тахминлар ва 

шартли баҳолашлар амалга оширилиши керак. Бу келажакдаги пул 

оқимларининг ноаниқлиги, атроф-муҳитни муҳофаза қилиш бўйича 

мажбуриятларни бажариш мезонлари ва усулларининг аниқ тавсифи йўқлиги, 

ишлаб чиқариш ва тугатиш технологиясининг ўзгариши билан боғлиқ. Амалда, 

лойиҳа ташаббускорларининг ҳар бири ўз мутахассисларининг профессионал 

мулоҳазасига асосланиб, лойиҳа хужжатларида акс эттириш учун ўз 

методологиясини ишлаб чиқишига олиб келади. 

Янги лойиҳаларда атроф-муҳитни муҳофаза қилиш бўйича мажбуриятлар 

иккита ҳолатда юзага келади: 

• ишлаб чиқариш фаолияти давомида; 

• ишлаб чиқариш жараёни тугагандан сўнг лойиҳани тугатиш пайтида. 

Ишлаб чиқариш фаолияти жараёнида корхона ишлаб чиқариш 

чиқиндиларини йўқ қилиш ва фавқулодда вазиятларнинг оқибатларини, масалан, 

атмосферага зарарли моддаларнинг чиқиши ёки ифлослантирувчи моддаларнинг 

тасодифий тўкилиши каби оқибатларини бартараф этиш мажбуриятини олади. 

IAS-37 "Баҳоланган мажбуриятлар, шартли мажбуриятлар ва шартли активлар" 

халқаро стандарти табиий ресурсларни тиклаш бўйича мажбуриятларни ўлчаш 

талабларини ўз ичига олади. Янги лойиҳаларнинг атроф-муҳитга таъсирини 

баҳолашда атроф-муҳитни тиклаш харажатлари учун резервларни ҳисоблаш 

муҳим ҳисобланади. Бундай резервлар лойиҳа ташаббускорининг лойиҳа 

фаолият даври давомида атроф-муҳитни муҳофаза қилиш дастурини 

молиялаштириш бўйича худудий маъмурият билан келишилган расмий режаси 

мавжуд бўлганда тан олиниши мумкин. Ҳар йили лойиҳа ташаббускори 

томонидан атроф-муҳитни тиклаш ишларини бажариши бўйича тўловлар 

тахминий чегирма ставкасидан фойдаланган ҳолда дисконтланган бўлиши керак. 

Атроф-муҳитни тиклаш харажатлари бўйича резервлар фойда ва зарарлар 

тўғрисидаги ҳисоботда тан олинган пайтда бир марталик тўлов сифатида 

ҳисобдан чиқарилади ёки агар келажакда ушбу ишларни амалга ошириш билан 

боғлиқ ҳар қандай наф келиши кутилса, активларнинг бир қисми сифатида 

капитализация қилиниши ҳам мумкин. 

Корхоналар ишлаб чиқариш жараёни тугагандан сўнг лойиҳа амалга 

оширилган ерни асл ҳолига келтириш бўйича олган мажбуриятлари IAS-16 

“Асосий воситалар” стандартига мувофиқ, асосий воситаларнинг таннархига 

объектни демонтаж қилиш, тугатиш ва у эгаллаган майдондаги табиий 

ресурсларни тиклаш харажатларининг дастлабки ҳисоб-китоби бўйича 

киритилиши керак. IAS-37 нинг 14-банди талабларига мувофиқ, резерв қуйидаги 

ҳолларда тан олинади: 

• компания ўтган воқеа (мажбурий ҳодиса) натижасида жорий мажбуриятга 

(ҳуқуқий ёки конструктив) эга бўлса; 

• иқтисодий манфаатларни ўзида мужассам этган ресурсларнинг чиқиб 

кетиши эҳтимоли мавжуд бўлса; 

• бу чиқиб кетиш миқдорини ишончли баҳолаш мумкин бўлса. 

Кутилаётган фойдаланишдан чиқариш ва рекултивация харажатлари учун 

жавобгарлик бундай объектларни қуриш ва ишлатиш вақтида юзага келади. 

Лойиҳа ташаббускорининг ишлаб чиқариш жараёни охирида тўлаши керак 

бўлган фойдаланишдан чиқариш харажатлари одатда катта аҳамиятга эга. 

Бундай харажатлар лойиҳадан олинадиган даромадлари билан боғлиқ бўлиши 

керак ва улар давр харажатлари сифатида ҳисобдан чиқарилмаслиги керак. Шу 

сабабли, ҳисоботларда резервлар бўйича мажбурият тан олиниши билан бир 

вақтда, тегишли объектнинг бир қисми сифатида капиталацизация қилиниб, 

унинг баланс қийматини мажбурият билан бир хил миқдорда ошади. Шундай 

қилиб, активлар фойдаланишдан чиқариш ва рекултивация қилиш билан боғлиқ 

резерв тугатиш харажатлари миқдорида балансда мажбурият ва активнинг 

шаклланишига олиб келади. Мажбурият муддати яқинлашиб келаётганлиги 

сабабли даврдан даврга ошиб боради. Даромадлар ва харажатларнинг 

мувофиқлиги тамойилини асосланган ҳолда, актив аста-секин фойда ва зарарлар 

тўғрисидаги ҳисоботга амортизация харажатлари сифатида ўтказилади. 

Янги лойиҳаларнинг экологик харажатларини бухгалтерия ҳисобида акс 

эттириш учун тавсия этиладиган бухгалтерия проводкалари қуйидаги жадвалда 

берилади. 

1-жадвал. 

 Янги лойиҳаларнинг экологик харажатларини бухгалтерия ҳисобида акс 

эттириш учун тавсия этиладиган бухгалтерия проводкалари 
№ Операция мазмуни Дебет Кредит 

1.  Жорий экологик харажатлар Операцион 

харажатлар 

Пул маблағлари ёки 

жорий мажбурият 

2.  Атмосферага зарарли моддаларнинг чиқиши ёки 

ифлослантирувчи моддаларнинг тасодифий тўкилиши 

каби оқибатларини бартараф этиш бўйича резервлар 

тузилиб борилганда 

Операцион 

харажатлар 

Резервлар бўйича узоқ 

муддатли мажбурият 

3.  Атмосферага зарарли моддаларнинг чиқиши ёки 

ифлослантирувчи моддаларнинг тасодифий тўкилиши 

каби оқибатларини бартараф этиш бўйича резервлар 

ишлатилганда 

Резервлар бўйича 

узоқ муддатли 

мажбурият 

Пул маблағлари ёки 

жорий мажбурият 

4.  Атроф-муҳитни тиклаш харажатлари бўйича резервлар 

тузилганда 

Асосий воситалар Резервлар бўйича узоқ 

муддатли мажбурият 

5.  Атроф-муҳитни тиклаш харажатлари бўйича резервлар 

ишлатилганда 

Резервлар бўйича 

узоқ муддатли 

мажбурият 

Пул маблағлари ёки 

жорий мажбурият 

6.  Баҳоланган резервлар бўйича узоқ муддатли мажбурият 

суммаси қайта баҳолаш натижасида ошганда 

Операцион 

харажатлар 

Резервлар бўйича узоқ 

муддатли мажбурият 

7.  Баҳоланган резервлар бўйича узоқ муддатли мажбурият 

суммаси қайта баҳолаш натижасида камайганда 

Резервлар бўйича 

узоқ муддатли 

мажбурият 

Операцион даромадлар 

Юқоридаги фикр-мулоҳазалардан келиб чиққан ҳолда, мамлакатимизда 

амалга оширилаётган янги лойиҳаларнинг экологик харажатлари ҳисобини 

такомиллаштириш бўйича қуйидаги таклифлар ишлаб чиқилди: 

1. Янги лойиҳанинг ишга туширилишига қадар амалга оширилган экологик 

харажатлар лойиҳанинг умумий қийматида ҳисобга олинмасдан, давр 

харажатларида акс эттирилмоқда. Бу эса ўз навбатида даромадлар ва 

харажатларнинг номувофиқлигига олиб келмоқда. Янги лойиҳанинг ишга 

туширилишига қадар амалга оширилган экологик харажатларни, капитализация 

қилинган харажатлар сифатида, асосий воситалар қийматида акс эттириб, 

амортизация ҳисоблаш орқали лойиҳанинг бутун даврида харажатларга 

мунтазам тақсимлаш амалиётига ўтиш лозим. Бунинг натижасида: 

биринчидан, янги лойиҳаларни амалга ошириш даврида даромадлар ва 

харажатлар мувофиқлиги таъминланади; 

иккинчидан, ҳисобот давридаги даромадлар ва харажатларнинг 

мувофиқлиги тамойили талаблари бажарилишига эришилади; 

учинчидан, янги лойиҳа ишга тушишидан олдин молиявий ҳисоботларда 

давр харажатларининг ошиб кетишининг олди олинади. 

2. Атроф муҳитга таъсир кўрсатишнинг юқори ва ўртача хавф-хатар 

тоифаларига мансублиги бўйича янги лойиҳа субъектлари, фаолият жараёнида 

ишлаб чиқариш чиқиндиларини йўқ қилиш, фавқулодда вазиятлар оқибатларини 

бартараф этиш, атмосферага зарарли моддаларнинг чиқиши ёки 

ифлослантирувчи моддаларнинг (ер ёки сув)га тасодифий тўкилиши каби 

оқибатларини бартараф этиш мажбуриятини олади. Мазкур мажбуриятлар 

бўйича (IAS) 37 "Баҳоланган мажбуриятлар, шартли мажбуриятлар ва шартли 

активлар" халқаро стандарти талабларидан келиб чиқиб резервлар 

шакллантириш лозим. Корхона фаолиятининг охирида асосий восита объектини 

демонтаж қилиш ва олиб ташлаш ҳамда у жойлашган жойдаги табиий 

ресурсларни қайта тиклаш учун қилинадиган харажатлар бўйича мажбуриятни 

ушбу харажатларнинг дастлабки ҳисоб баҳоси бўйича (IAS- 37) лойиҳа бошида 

асосий восита объектининг бошланғич қийматига киритиш (IAS-16 "Асосий 

воситалар") лозим. Бунинг натижасида: 

биринчидан, янги лойиҳалар ишлаб чиқариш фаолияти жараёнида корхона 

ишлаб чиқариш чиқиндиларини йўқ қилиш ва фавқулодда вазиятларнинг 

оқибатларини олиш бўйича харажатлар (ҳисоб баҳоси бўйича мажбуриятлар) 

резерв яратиш даврида харажатларга мунтазам олиб борилиши таъминланади; 

иккинчидан, атроф-муҳитни ифлослантириш билан боғлиқ фавқулодда 

ҳолатлар оқибатларини бартараф этишга ва (ёки) фаолиятининг охирида асосий 

восита объектини демонтаж қилиш ва олиб ташлаш ҳамда у жойлашган жойдаги 

табиий ресурсларни қайта тиклаш учун қилинадиган харажатларга маблағлар 

етишмаслиги рискининг олди олинади, чунки ушбу мақсадлар учун заҳирлар 

шаклланган бўлади; 

учинчидан, “2030 йилгача бўлган даврда Ўзбекистон Республикасининг 

атроф муҳитни муҳофаза қилиш концепциясини тасдиқлаш тўғрисида”ги 

Ўзбекистон Республикаси Президентининг 30.10.2019 йилдаги ПФ-5863-сон 

Фармони талаблари бажаришга эришилади. 

ХУЛОСА 

Янги лойиҳаларни амалга оширишнинг экологик оқибатларини пул 

шаклида тақдим этишнинг мураккаблиги, лойиҳа амалга ошириш 

бошланишидан олдин экологик зарарни ва унинг юзага келиш эҳтимолини 

профессионал мулоҳазалар билан пухта баҳолаш муҳимлиги кўрсатади. 

Лойиҳанинг ҳаётий циклининг охирига келиб салбий экологик оқибатларнинг 

тўпланиши хавфи туфайли лойиҳани тугатиш босқичининг аҳамияти оширади 

ҳамда жуда катта эътибор талаб қилади. Янги лойиҳаларнинг мазкур экологик 

харажатлари бўйича резервларни ҳаққоний дисконт ставкасидан фойдаланган 

ҳолда баҳолаш, уларнинг ҳисобини тўғри ва ўз вақтида юритиш, ҳисоботларда 

тўлиқ акс эттиришни ташкил этиш ва такомиллаштириш бўйича таклифлар 

натижасида қуйидагиларга эришилади: 

1. Даромадлар ва харажатларнинг даврий мувофиқлигини таъминлаш учун 

янги лойиҳанинг ишга туширилишига қадар амалга ошириладиган экологик 

харажатларни капитализация қилиш ва рухсат берувчи экологик ҳужжатларнинг 

муддатидан келиб чиққан ҳолда амортизация ҳисоблаш орқали лойиҳанинг 

бутун даврида харажатларга мунтазам тақсимлаб бориш, янги лойиҳаларни 

амалга ошириш мобайнидаги ҳисобот даври даромадлари ва харажатлари 

мувофиқлигини таъминлашга ҳамда молиявий натижаларнинг тўғри 

шакллантирилишига хизмат қилади. 

2. Янги лойиҳанинг фаолият жараёнида экологияга келтириладиган 

зарарлар оқибатларини бартараф этиш ва табиий ресурсларни қайта тиклаш учун 

амалга ошириладиган харажатларни қоплаш мақсадида фойдаланиладиган 

резервларни яратиш, янги лойиҳанинг фаолияти давомида ишлаб чиқариш 

чиқиндиларини йўқ қилиш, атроф-муҳитни ифлослантириш билан боғлиқ 

фавқулодда ҳолатлар оқибатларини бартараф этиш, лойиҳа якунида асосий 

восита объектларини демонтаж қилиш ҳамда у жойлашган жойдаги табиий 

ресурсларни қайта тиклаш учун амалга ошириладиган харажатларни 

молиялаштиришнинг манбасини шакллантиришга хизмат қилади. Шунингдек, 

чиқитсиз ва атроф-муҳитга зарари кам бўлган лойиҳаларни танлаб олишни 

рағбатлантириш имкониятини яратади. 

3. Янги лойиҳаларнинг атроф-муҳитни ифлослантиришини олдини олиш 

билан боғлиқ харажатлар бўйича шакллантириладиган резервларни хусусий 

капитал таркибидаги резервларда эмас, балки узоқ муддатли мажбуриятлар 

таркибидаги "Келгуси харажатлар ва тўловлар резервлари бўйича 

мажбуриятлар" номли ишчи счётда ҳисобга олиш, янги лойиҳалар 

ташаббускорларининг атроф-муҳитни ифлослантиришни олдини олиш ҳамда 

лойиҳа охирида табиий ресурсларни тиклаш билан боғлиқ харажатлари бўйича 

шакллантириладиган “резервлар” ҳисоб маълумотлари ва ҳисобот 

ахборотларида уларнинг мажбуриятлари сифатида акс эттириш имкониятини 

беради. Шунингдек, молиявий ҳисоботда мажбуриятларни камайтириб 

кўрсатишнинг, хусусий капиталнинг ошириб кўрсатишнинг олди олинади, 

фойдаланувчиларга ишончли молиявий ҳисобот тақдим этилишига эришилади. 

